
O‘ZBEKISTONDA SOLIQ SIYOSATINING 
IQTISODIY O‘SISHGA TA’SIRI: 
EKONOMETRIK TAHLIL
H.S. Bobojonov
O‘zbekiston Respublikasi Soliq qo‘mitasi, bo‘lim boshlig‘i
Toshkent davlat iqtisodiyot universiteti mustaqil tadqiqotchisi
E-mail: Xamdambek0077@gmail.com 

Annotatsiya. Maqolada O‘zbekistonda soliq siyosatining iqtisodiy o‘sishga ta’siri ekonometrik usullar 
asosida baholangan. Tadqiqotda 2019-yilda amalga oshirilgan soliq islohotlarining iqtisodiy o‘sishga 
ta’sirini aniqlash maqsadida OLS regressiya modeli hamda tarkibiy o‘zgarish (dummy va interaktiv) modeli 
qo‘llanilgan. Tahlil natijalari 2019-yilgacha soliq tushumlarining iqtisodiy o‘sishga ta’siri manfiy bo‘lganligini, 
soliq islohotlaridan keyin esa mazkur munosabat sezilarli darajada yaxshilanganligini ko‘rsatdi. Shuningdek, 
ishsizlik darajasi iqtisodiy o‘sishga salbiy, yalpi asosiy kapital shakllanishi va yakuniy iste’mol xarajatlari esa 
ijobiy ta’sir ko‘rsatishi aniqlandi. Tadqiqot natijalari asosida soliq siyosatining iqtisodiy o‘sishni rag‘batlantirishga 
qaratilgan mexanizmlarini takomillashtirish bo‘yicha amaliy takliflar ishlab chiqildi.

Kalit so‘zlar: soliq siyosati, iqtisodiy o‘sish, OLS regressiya modeli, soliq islohotlari, soliq tushumlari, 
tarkibiy o‘zgarish, iqtisodiy rivojlanish, O‘zbekiston.

Аннотация. В статье на основе эконометрических методов проведена оценка влияния налоговой 
политики на экономический рост в Узбекистане. Для определения воздействия налоговых реформ, 
осуществлённых в 2019 году, на экономический рост были использованы модель регрессии OLS и 
модель структурных изменений (dummy и интерактивная модели). Результаты анализа показали, что до 
2019 года влияние налоговых поступлений на экономический рост было отрицательным, тогда как после 
проведения налоговых реформ данная взаимосвязь существенно улучшилась. Также установлено, что 
уровень безработицы оказывает отрицательное влияние на экономический рост, а валовое накопление 
основного капитала и конечные потребительские расходы — положительное влияние. На основе 
полученных результатов разработаны практические предложения по совершенствованию механизмов 
налоговой политики, направленных на стимулирование экономического роста.

Ключевые слова: налоговая политика, экономический рост, модель регрессии OLS, налоговые 
реформы, налоговые поступления, структурные изменения, экономическое развитие, Узбекистан.

Abstract. This article evaluates the impact of tax policy on economic growth in Uzbekistan using 
econometric methods. To identify the effects of the 2019 tax reforms on economic growth, an OLS regression 
model and a structural change model (dummy and interaction models) were applied. The results indicate that 
before 2019, tax revenues had a negative impact on economic growth, whereas after the tax reforms this 
relationship improved significantly. In addition, the unemployment rate was found to have a negative effect 
on economic growth, while gross capital formation and final consumption expenditure had positive effects. 
Based on the findings, practical recommendations were developed to improve tax policy mechanisms aimed at 
stimulating economic growth.

Keywords: tax policy, economic growth, OLS regression model, tax reforms, tax revenues, structural 
change, economic development, Uzbekistan.

K I R I S H
Iqtisodiy o‘sishni ta’minlash davlat iqtisodiy siyosatining asosiy maqsadlaridan biri bo‘lib, mazkur jarayonda 

soliq siyosati muhim fiskal va tartibga solish vositasi sifatida namoyon bo‘ladi. Soliqlar davlat byudjeti 
daromadlarini shakllantirish bilan bir qatorda investisiyalar, tadbirkorlik faolligi, mehnat bozori va resurslar 
taqsimotiga ta’sir ko‘rsatish orqali iqtisodiy o‘sish sur’atlarini belgilaydi. Shu bois, soliq siyosatining iqtisodiy 
o‘sishga ta’sirini ilmiy asosda baholash nazariy va amaliy jihatdan dolzarb ahamiyat kasb etadi.

So‘nggi yillarda O‘zbekistonda soliq tizimini modernizatsiya qilishga qaratilgan keng ko‘lamli islohotlar 
amalga oshirildi. Xususan, 2019-yilda yangi tahrirdagi Soliq kodeksining qabul qilinishi, soliq stavkalari va 

imtiyozlarining qayta ko‘rib chiqilishi hamda soliq ma’murchiligining raqamlashtirilishi mamlakatning investisiya 
muhiti va iqtisodiy faolligiga sezilarli ta’sir ko‘rsatdi. Biroq mazkur islohotlarning iqtisodiy o‘sishga qisqa va uzoq 
muddatli ta’siri bo‘yicha empirik dalillar hanuz yetarli darajada shakllanmagan.

Mazkur tadqiqotning maqsadi O‘zbekiston misolida soliq siyosatining iqtisodiy o‘sishga ta’sirini zamonaviy 
ekonometrik yondashuvlar asosida baholash hamda iqtisodiy o‘sishni rag‘batlantiruvchi samarali soliq siyosati 
bo‘yicha ilmiy asoslangan takliflarni ishlab chiqishdan iborat. Tadqiqot natijalari mamlakatda fiskal barqarorlikni 
ta’minlash va iqtisodiy o‘sishga xizmat qiluvchi soliq siyosatini takomillashtirish bo‘yicha amaliy tavsiyalarni 
shakllantirishga xizmat qiladi.

M A V Z U G A  O I D  A D A B I Y O T L A R  S H A R H I
Soliq siyosatining iqtisodiy o‘sishga ta’siri bo‘yicha ilmiy adabiyotlarda dastlab nazariy yondashuvlar 

shakllangan bo‘lib, ularda soliqlar iqtisodiy faollikka ikki tomonlama ta’sir ko‘rsatishi ta’kidlanadi. Barro (1990) 
endogen o‘sish modelida davlat xarajatlari soliqlar orqali moliyalashtirilsa ham, agar ushbu xarajatlar ishlab 
chiqarish unumdorligini oshirsa, iqtisodiy o‘sishga ijobiy ta’sir ko‘rsatishi mumkinligini asoslagan. Muallif 
modelida soliqlar xususiy kapital jamg‘arilishiga bosim o‘tkazadi, biroq samarali davlat xarajatlari orqali ushbu 
salbiy ta’sir qisman qoplanishi mumkin. Shu jihatdan mazkur tadqiqot soliq yukining iqtisodiy o‘sishga ta’sirini 
faqat soliq stavkalari orqali emas, balki davlat xarajatlarining samaradorligi bilan bog‘liq holda baholash 
zarurligini ko‘rsatadi.

Kneller, Bleaney va Gemmell (1999) fiskal siyosatning iqtisodiy o‘sishga ta’sirini nazariy va empirik jihatdan 
bog‘lab, soliqlarni “buzuvchi” va “kamroq buzuvchi” soliqlar sifatida tasniflash zarurligini ta’kidlaydilar. Ularning 
fikricha, soliq siyosatining o‘sishga ta’siri soliqlarning umumiy hajmiga emas, balki soliqlar va davlat xarajatlari 
tarkibiga bog‘liq. Shu sababli iqtisodiy o‘sishni baholashda byudjet cheklovi va soliq tushumlarining qanday 
xarajatlarga yo‘naltirilishi inobatga olinishi lozim.

Mankiw, Weinzierl va Yagan (2009) optimal soliqqa tortish nazariyasi doirasida soliq tizimi samaradorlik 
va adolat o‘rtasidagi muvozanatni ta’minlashi kerakligini ta’kidlaydilar. Ushbu yondashuvga ko‘ra, yuqori 
soliq stavkalari mehnat taklifi, investisiya va jamg‘arma qarorlariga salbiy ta’sir qilishi mumkin, biroq soliqlar 
ijtimoiy qayta taqsimlash va davlat xizmatlarini moliyalashtirish vositasi sifatida ham muhim ahamiyatga ega. 
Demak, soliq siyosatining iqtisodiy o‘sishga ta’siri uning faqat fiskal funksiyasi emas, balki tartibga soluvchi va 
rag‘batlantiruvchi funksiyalari orqali ham namoyon bo‘ladi.

Xalqaro empirik tadqiqotlarda soliqlar va iqtisodiy o‘sish o‘rtasidagi bog‘liqlik asosan soliq yuki, soliq tarkibi 
va alohida soliq turlari ta’siri orqali baholangan. Lee va Gordon (2005) 1970–1997-yillar bo‘yicha mamlakatlararo 
ma’lumotlar asosida korporativ soliq stavkalari iqtisodiy o‘sishga salbiy ta’sir ko‘rsatishini aniqlaganlar. Ularning 
natijalariga ko‘ra, korporativ soliq stavkasining yuqori bo‘lishi investisiya faolligi va xususiy sektor rivojlanishini 
cheklaydi, bu esa uzoq muddatli iqtisodiy o‘sish sur’atlarini pasaytiradi.

Johansson, Heady, Arnold, Brys va Vartia (2008) 21 ta OECD mamlakati bo‘yicha panel regressiyalar 
asosida soliq tarkibining iqtisodiy o‘sishga ta’sirini o‘rganganlar. Tadqiqot natijalariga ko‘ra, korporativ daromad 
solig‘i iqtisodiy o‘sish uchun eng salbiy soliq turi hisoblanadi, undan keyin jismoniy shaxslar daromad solig‘i, 
iste’mol soliqlari va mulk soliqlari turadi. Bu xulosa soliq siyosatini takomillashtirishda soliq yukini kamaytirishdan 
ko‘ra uning tarkibini optimallashtirish muhimroq ekanligini ko‘rsatadi.

Furceri va Karras (2011) 1965–2007-yillar davrida 26 ta OECD mamlakati ma’lumotlari asosida soliq 
o‘zgarishlarining iqtisodiy o‘sishga ta’sirini baholaganlar. Ular soliqlarning oshishi real YAIMning jon boshiga 
hajmiga salbiy va barqaror ta’sir ko‘rsatishini aniqlaganlar. Mazkur tadqiqot soliq siyosatining ta’siri qisqa 
muddatda emas, balki vaqt o‘tishi bilan kuchayib borishi mumkinligini ko‘rsatishi bilan ahamiyatlidir.

Acosta-Ormaechea va Yoo (2012, 2019) keng qamrovli mamlakatlararo ma’lumotlar asosida soliq tarkibi 
va uzoq muddatli iqtisodiy o‘sish o‘rtasidagi munosabatni tahlil qilganlar. Mualliflar daromad soliqlari ulushining 
ortishi iste’mol va mulk soliqlari hisobiga amalga oshirilganda iqtisodiy o‘sishga salbiy ta’sir kuchayishini 
aniqlaganlar. Shu bilan birga, ular past va o‘rta daromadli mamlakatlarda soliq tarkibini o‘zgartirish natijalari 
institutsional muhit va soliq ma’murchiligi sifatiga bog‘liq ekanligini ta’kidlaydilar.

Alinaghi va Reed (2021) soliqlar va iqtisodiy o‘sish bo‘yicha mavjud empirik tadqiqotlarni meta-tahlil 
qilib, soliqlarning o‘sishga ta’siri bir xil emasligini ko‘rsatadilar. Ularga ko‘ra, natijalar tadqiqotlarda qanday 
soliq ko‘rsatkichi tanlangani, davlat xarajatlari hisobga olingani yoki olinmagani, shuningdek, byudjet cheklovi 
qanday modellashtirilganiga bog‘liq. Bu xulosa soliq siyosatini baholashda oddiy korrelyatsion yondashuvlar 
yetarli emasligini va ekonometrik modellarda fiskal siyosatning kompleks xususiyati inobatga olinishi zarurligini 
ko‘rsatadi.

O‘zbekiston bo‘yicha adabiyotlarda soliq siyosatining iqtisodiy o‘sishga ta’siri asosan soliq yuki, soliq tizimi 
islohotlari va byudjet daromadlari orqali tahlil qilingan. Niyazmetov, Rakhmonov va Otabekov (2023) O‘zbekiston 

iqtisodiyoti misolida soliq yukining iqtisodiy o‘sishga ta’sirini baholab, 2000–2019-yillar uchun optimal soliq yuki 
taxminan 19 foiz atrofida ekanligini aniqlaganlar. Ushbu tadqiqot O‘zbekiston sharoitida soliq yuki va iqtisodiy 
o‘sish o‘rtasida chiziqsiz munosabat mavjudligini ko‘rsatadi hamda soliq yukini maqbul darajada targetlash 
YAIM tafovutini qisqartirishga xizmat qilishi mumkinligini asoslaydi.

Zarif (2022) soliqqa tortishning iqtisodiy o‘sishga ta’sirini tahlil qilib, soliq munosabatlarini optimallashtirish, 
soliq yukini maqbullashtirish va soliq to‘lovchilar uchun qulay institutsional muhit yaratish iqtisodiy faollikni 
oshirishda muhim ahamiyatga ega ekanligini ta’kidlaydi. Ushbu maqola O‘zbekistonda soliq siyosatini iqtisodiy 
o‘sish bilan bog‘lashda nazariy-amaliy yondashuvni ilgari suradi.

Zaripov (2022) O‘zbekiston soliq tizimi rivojlanish tendensiyalarini tahlil qilib, soliq siyosati mamlakatda 
ishlab chiqarishni qo‘llab-quvvatlash, investisiya muhitini yaxshilash va makroiqtisodiy barqarorlikni ta’minlashda 
muhim vosita ekanligini qayd etadi. Muallif soliq tizimidagi islohotlar, xususan, soliq yukini kamaytirish, soliq 
ma’murchiligini takomillashtirish va soliq imtiyozlarini samarali qo‘llash iqtisodiy o‘sish uchun muhim shartlardan 
biri ekanligini ta’kidlaydi.

Umuman olganda, mavjud adabiyotlar tahlili soliq siyosatining iqtisodiy o‘sishga ta’siri bir yo‘nalishli 
emasligini ko‘rsatadi. Nazariy adabiyotlarda soliqlar iqtisodiy o‘sishni cheklovchi omil sifatida ham, samarali 
davlat xarajatlari orqali o‘sishni rag‘batlantiruvchi vosita sifatida ham qaraladi. Xalqaro empirik tadqiqotlarda 
esa soliq tarkibi, ayniqsa, korporativ va daromad soliqlari iqtisodiy o‘sishga kuchli ta’sir ko‘rsatishi aniqlangan. 
O‘zbekiston bo‘yicha tadqiqotlar hali cheklangan bo‘lib, ular asosan soliq yukining maqbul darajasi, soliq 
tizimi islohotlari va soliq tushumlarining iqtisodiy faollikka ta’siriga qaratilgan. Shu bois O‘zbekistonda soliq 
siyosatining iqtisodiy o‘sishga qisqa va uzoq muddatli ta’sirini ekonometrik modellar asosida kompleks baholash 
ilmiy jihatdan dolzarb hisoblanadi.

T A D Q I Q O T  M E T O D O L O G I YA S I
Mazkur tadqiqotda soliq tushumlari (LTR)ning iqtisodiy o‘sishga ta’siri hamda 2019 yilda O‘zbekistonda 

amalga oshirilgan soliq islohotlaridan keyin ushbu ta’sirning o‘zgarishini baholash uchun eng kichik kvadratlar 
usuli (Ordinary Least Squares – OLS) qo‘llanildi. OLS modeli o‘zgaruvchilar o‘rtasidagi chiziqli bog‘lanishni 
baholash va soliq siyosatining iqtisodiy o‘sishga ta’sirini aniqlashda keng qo‘llaniladigan klassik ekonometrik 
yondashuv hisoblanadi.

Tadqiqotda iqtisodiy o‘sishni ifodalovchi bog‘liq o‘zgaruvchi sifatida yalpi ichki mahsulotning real 
o‘sish sur’ati (GDPg) qabul qilindi. Asosiy mustaqil o‘zgaruvchi sifatida yalpi soliq tushumlari (LTR)
dan foydalanildi. Soliq tushumlaridan tashqari iqtisodiy o‘sishga ta’sir etuvchi boshqa makroiqtisodiy 
omillarning ta’sirini nazorat qilish maqsadida ishsizlik darajasi (Unemployment), yalpi asosiy kapital 
shakllanishi (Gross Fixed Capital Formation), yakuniy iste’mol xarajatlari (Final Consumption Expenditure) 
hamda to‘g‘ridan-to‘g‘ri xorijiy investisiyalar (Foreign Direct Investment) modelga nazorat o‘zgaruvchilari 
sifatida kiritildi.

2019 yildan boshlab mamlakatda amalga oshirilgan keng ko‘lamli soliq islohotlari soliq tushumlarining 
iqtisodiy o‘sishga ta’sirini o‘zgartirgan bo‘lishi mumkinligini hisobga olib, modelga tarkibiy siljishni aks ettiruvchi 
dummy o‘zgaruvchi (D2019) hamda uning soliq tushumlari bilan o‘zaro ta’sirini ifodalovchi interaktiv o‘zgaruvchi 
(D2019×LTR) kiritildi. Dummy o‘zgaruvchi 2019 yilgacha bo‘lgan kuzatuvlar uchun 0, 2019 yil va undan keyingi 
davr uchun esa 1 qiymatini qabul qiladi.

Tadqiqotda baholangan iqtisodiy model quyidagi ko‘rinishga ega:

bu yerda:
∆GDPt −  yilda iqtisodiy o‘sish sur’ati;
TTRt − jami soliq tushumlari;
D2019t − 2019 yildan keyingi davrni ifodalovchi “dummy” o‘zgaruvchi;
(D2019t × LTTRt) − 2019 yildan keyin soliq tushumlari ta’sirining o‘zgarishini aks ettiruvchi interaktiv 

o‘zgaruvchi;
βi Xt− nazorat o‘zgaruvchilari bo‘lib, quyidagilarni ifodalaydi: UNEMPt − ishsizlik darajasi; GFCFt − yalpi 

asosiy kapital shakllanishining o‘sish sur’ta; FCEt − yakuniy iste’mol xarajatlari o‘sish sur’ta; FDIt − to‘g‘ridan-
to‘g‘ri xorijiy investisiyalarning YAIMdagi ulushi; εt − tasodifiy xato hadi. Ko‘rsatkichlar bo‘yicha ma’lumotlar 
Jahon banki va O‘zbekiston Respublikasi “Ochiq byudjet” partalidan olindi.

Modelda β1 koeffisiyenti 2019 yilgacha bo‘lgan davrda soliq tushumlarining iqtisodiy o‘sishga ta’sirini 
ifodalaydi. β3 koeffisiyenti esa 2019 yildan keyin mazkur ta’sirning qanchalik o‘zgarganini baholaydi. Shuningdek, 
2019 yildan keyingi umumiy ta’sir (β1+β3) chiziqli kombinatsiya (linear combination) yordamida baholandi. 
“Dummy” va interaktiv o‘zgaruvchilarning birgalikdagi ahamiyatliligi Wald (F) testi orqali tekshiriladi.

OLS baholash natijalarining ishonchliligini ta’minlash maqsadida klassik regressiya taxminlari bir qator 
diagnostik testlar orqali tekshirildi. Xususan, dispersiyaning doimiyligi Breusch–Pagan/Cook–Weisberg 
geteroskedastiklik testi, qoldiqlarda avtokorrelyasiya mavjud emasligi Breusch–Godfrey LM testi, qoldiqlarning 
normal taqsimlanganligi Skewness/Kurtosis normallik testi hamda model spesifikatsiyasining to‘g‘riligi Ramsey 
RESET testi yordamida baholanadi (1-jadval).

1-jadval
Tadqiqotda qo‘llanilgan o‘zgaruvchilarning tavsifiy statistikasi, 

multikollinearlik (VIF) va korrelyasiya tahlili natijalari1

O‘zgaruvchilar ∆GDP TTR UNEMP GFCF FCE FDI

Kuzatuvlar (N) 29 29 29 29 29 29

O‘rtacha qiymat 6.4 52099.1 6.7 11.5 5.5 1.7

Standart og‘ish 1.8 74407.43 2.8 10.7 4.1 0.9

Minimal qiymat 1.6 215.7 4.4 -5.0 -3.0 0.5

Maksimal qiymat 9.5 272393.0 13.3 37.6 12.5 3.4

VIF test - 1.44 2.67 1.45 1.30 1.96

O‘zgaruvchilar ∆GDP TTR UNEMP GFCF FCE FDI

∆GDP 1.000

TTR 0.055 1.000

UNEMP -0.619 -0.481 1.000

GFCF 0.404 0.189 -0.406 1.000

FCE 0.552 0.218 -0.451 -0.042 1.000

FDI 0.345 0.506 -0.635 0.286 0.123 1.000

Tadqiqotda foydalaniladigan ko‘rsatkichlarning tavsifiy statistikasi, multikollinearlik (VIF) va korrelyatsiya 
tahlili natijalari 1-jadvalda keltirilgan bo‘lib, VIF qiymatlarining 1.30–2.67 oralig‘ida bo‘lishi mustaqil o‘zgaruvchilar 
o‘rtasida jiddiy multikollinearlik mavjud emasligini ko‘rsatadi. Korrelyatsiya tahliliga ko‘ra, iqtisodiy o‘sish ishsizlik 
bilan manfiy (-0.619), yakuniy iste’mol xarajatlari (0.552) va yalpi asosiy kapital shakllanishi (0.404) bilan esa 
ijobiy bog‘liqlikka ega. Soliq tushumlari (TTR) bilan iqtisodiy o‘sish o‘rtasidagi korrelyatsiyaning past darajada 
(0.055) bo‘lishi soliq siyosatining ta’sirini boshqa makroiqtisodiy omillar nazorat qilingan holda ekonometrik 
model orqali baholash zarurligini ko‘rsatadi.

T A H L I L  V A  N A T I J A L A R
Soliq tushumlarining iqtisodiy o‘sishga ta’sirini baholash maqsadida OLS regressiya modeli baholandi. 

Bunda 2019-yilda amalga oshirilgan soliq islohotlarining mazkur munosabatga ta’sirini aniqlash uchun vaqt 
bo‘yicha tarkibiy o‘zgarish (structural break) modeli qo‘llanilib, D2019 dummy o‘zgaruvchisi hamda uning soliq 
tushumlari bilan interaktiv hadi (D2019 × LTR) modelga kiritildi. Tahlil natijalari asosida modelning statistik 
muvofiqligi, soliq tushumlarining iqtisodiy o‘sishga ta’siri, 2019-yildan keyin ushbu ta’sirning o‘zgarishi hamda 
modelning ishonchliligi diagnostik testlar orqali baholandi (2-jadval).

1	  Муаллиф томонидан STATA-15 дастури ёрдамида ҳисобланди.

2-jadval
REGRESSION TAHLIL NATIJALARI2

O‘zgaruvchilar Koeffisiyent
LTR -1.010***(0.270)

D2019 -30.270**(13.089)
D2019 × LTR 2.554**(1.089)

UNEMP -0.699***(0.169)
GFCF 0.041**(0.018)
FCE 0.221***(0.052)
FDI 0.493(0.308)

Konstanta 18.028***(3.647)
Model ko‘rsatkichlar Qiymat

Kuzatuvlar soni 29
R² 0.821

Tuzatilgan R² 0.762
F-statistika 13.79***
Root MSE 0.912

Diagnostik test natijalari Qiymat
Breusch–Pagan test p-qiymati 0.787

Breusch–Godfrey LM test p-qiymati 0.228
Normallik testi p-qiymati 0.371

Ramsey RESET p-qiymati 0.614
Qo‘shimcha testlar Koeffisiyent/F

2019 yilgacha LTTR ta’siri -1.010***
2019 yildan keyin LTTR umumiy ta’siri 1.544

D2019 va D2019×LTTR birgalikda ahamiyatliligi (F) 2.86*

D2019×LTR alohida ahamiyatliligi (F) 5.50**

Jadvalda keltirilgan OLS modeli natijalari modelning umumiy statistik jihatdan ahamiyatli ekanligini 
ko‘rsatadi. Xususan, F-statistika 13.79 bo‘lib, tushuntiruvchi o‘zgaruvchilarning iqtisodiy o‘sishga birgalikda 
ta’siri ahamiyatli ekanligini tasdiqlaydi. R² = 0.821 hamda tuzatilgan R² = 0.762 modelning yuqori tushuntirish 
qobiliyatiga ega ekanligini, Root MSE = 0.912 esa prognoz xatolarining nisbatan pastligini ko‘rsatadi.

Regressiya natijalariga ko‘ra, 2019-yilgacha soliq tushumlari (LTR)ning iqtisodiy o‘sishga ta’siri manfiy 
va statistik ahamiyatli bo‘lib (-1.010), soliq tushumlarining ortishi iqtisodiy o‘sish sur’atlarining pasayishi bilan 
bog‘liq ekanligini ko‘rsatadi. Biroq, D2019 × LTTR interaktiv o‘zgaruvchisining musbat va ahamiyatli koeffitsiyenti 
(2.554) 2019-yilgi soliq islohotlaridan keyin mazkur ta’sir sezilarli darajada yaxshilanganligini anglatadi. Demak, 
soliq tushumlari va iqtisodiy o‘sish o‘rtasidagi munosabat islohotlardan keyin ijobiy tomonga o‘zgargan.

Nazorat o‘zgaruvchilari ichida ishsizlik darajasi iqtisodiy o‘sishga manfiy (-0.699), yalpi asosiy kapital 
shakllanishi (0.041) va yakuniy iste’mol xarajatlari (0.221) esa ijobiy ta’sir ko‘rsatdi. To‘g‘ridan to‘g‘ri xorijiy 
investisiyalar koeffitsiyenti musbat bo‘lgan bo‘lsa-da, statistik ahamiyatga ega emas.

Qo‘shimcha testlar natijalariga ko‘ra, 2019-yilgacha LTTRning iqtisodiy o‘sishga ta’siri manfiy va 
ahamiyatliligicha qolmoqda (-1.010). 2019-yildan keyingi umumiy ta’sir (1.544) musbat bo‘lgani holda statistik 
ahamiyatli emas. Biroq, D2019 × LTTR interaktiv hadining alohida ahamiyatliligi (F = 5.50) hamda D2019 va 
D2019 × LTTR o‘zgaruvchilarining birgalikdagi ahamiyatliligi (F = 2.86) 2019-yilgi soliq islohotlari iqtisodiy o‘sish 
modelida tarkibiy o‘zgarishni yuzaga keltirganligini ko‘rsatadi.

Diagnostik testlar modelning ishonchliligini tasdiqlaydi. Breusch–Pagan, Breusch–Godfrey, Skewness/
Kurtosis va Ramsey RESET testlari natijalariga ko‘ra, modelda geteroskedastiklik, avtokorrelyatsiya va 
spetsifikatsiya xatolari aniqlanmadi hamda qoldiqlar normal taqsimlangan.

Umuman olganda, natijalar 2019-yilgi soliq islohotlari soliq tushumlari va iqtisodiy o‘sish o‘rtasidagi 
munosabatni yaxshilaganligini ko‘rsatadi. Islohotlargacha soliq tushumlarining ta’siri manfiy bo‘lgan bo‘lsa, 

2	  Муаллиф томонидан STATA-15 дастури ёрдамида ҳисобланди.

islohotlardan keyin mazkur ta’sir musbat yo‘nalishga o‘zgargan. Bu soliq tizimini liberallashtirish va soliq 
ma’muriyatchiligini takomillashtirish iqtisodiy faollikni qo‘llab-quvvatlashda muhim ahamiyatga ega ekanligini 
ko‘rsatadi, biroq bu ijobiy ta’sirni yanada ishonchli baholash uchun uzoqroq vaqt qatorlaridan foydalanish 
maqsadga muvofiq hisoblanadi.

X U L O S A  V A  T A K L I F L A R
Tadqiqot natijalari O‘zbekistonda soliq tushumlari va iqtisodiy o‘sish o‘rtasidagi munosabat 2019-yilgi 

soliq islohotlaridan keyin sezilarli darajada o‘zgarganligini ko‘rsatdi. OLS modeliga ko‘ra, 2019-yilgacha soliq 
tushumlarining iqtisodiy o‘sishga ta’siri manfiy va statistik ahamiyatli bo‘lgan bo‘lsa, islohotlardan keyin mazkur 
ta’sir ijobiy tomonga o‘zgargan. Bu soliq tizimini liberallashtirish va soliq ma’muriyatchiligini takomillashtirish 
iqtisodiy faollikni rag‘batlantirishga ijobiy hissa qo‘shganligini anglatadi.

Olingan natijalar asosida soliq siyosatini takomillashtirishda soliq yukini oshirish emas, balki soliq bazasini 
kengaytirish, soliq komplayensini kuchaytirish va raqamli soliq ma’muriyatchiligini yanada rivojlantirishga ustuvor 
ahamiyat qaratish maqsadga muvofiq. Shuningdek, investisiyalar va ishlab chiqarish faolligini rag‘batlantiruvchi 
soliq mexanizmlarini kengaytirish hamda soliq siyosatining iqtisodiy o‘sishga ta’sirini muntazam baholab borish 
mamlakatda barqaror iqtisodiy o‘sishni ta’minlashga xizmat qiladi.

